
ТАҚРИЗ

ба диссертатсияи номзадии Ризоева Парвина Сӯҳробонва дар мавзуи 

“Абумузаффари Абевардӣ ва ҷойгоҳи ӯ дар таҳаввули адабиёти 

арабизабони форсу тоҷик (асрҳои Х1-ХП)” барои дарёфти дараҷаи илмии 

номзади илми филология аз рӯйи ихтисоси 10.01.03 - Адабиёти кишварҳои 

хориҷии Аврупо, Осиё, Африқо, сокинони бумии Амрико ва Австралия 

(адабиёти араб). - Душанбе, 2023. - 179 саҳ.

Дар замони соҳибистиқлолӣ таваҷҷуҳи аҳли илм, ба хусус илми 

адабиётшиносии тоҷик ба таҳқиқи масъалаҳои мубрам бештар гардидааст, 

ки он ҳам бошад, омӯзиши адабиёти арабизабони асримиёнагии форс-тоҷик 

мебошад. Дар ин замина, тадқиқоти судманд анҷом меёбанд, ки ҳар яке аз 

онҳо дар таҳқиқу баррасии мушкилиҳои илми адабиётшиносии тоҷик 

мавқеи хосса доранд.

Дар масири таърихи аҷдодй чеҳраҳои варзидаи илму адаб, ки ба арабигӯӣ 

машғул буданд, ба унвони намояндагони адабиёти арабӣ шуҳрат пайдо 

кардаанд. Дар асрҳои Х1-ХП аз зумраи адибони арабизабон метавон 

Абумузаффари Абевардӣ, Туғроии Исфаҳонӣ, Носиҳуддини Арраҷонӣ ва 

дигаронро зирк кард.

Диссертатсияи номзадии Ризоева Парвина Сӯҳробовна дар мавзуи 

“Абумузаффари Абевардӣ ва ҷойгоҳи ӯ дар таҳаввули адабиёти арабизабони 

форсу тоҷик (асрҳои Х1-ХП)” ба ҳамин масъалаи муҳимми арабшиносӣ бахшида 

шудааст.

Абумузаффари Абевардӣ дар нимаи дуюми садаи XI ва ибтидои садаи 

XII умр ба сар бурда, дар канори фаъолияти сиёсӣ аз зумраи олимону адибони 

маъруфи аҳди хеш маҳсуб меёбад, ки бо сабку услуби шевои хеш дар ҷаҳони 

шеъру шоирии адабиёти араб ҷойгоҳи хосро ишғол намудааст. Абевардй бо 

ашъори пурғанои худ, ки аз девони сегонаи ашъор - «Ироқиёт», «Наҷдиёт» ва 

«Ваҷдиёт» фароҳам омадааст, шуҳратманд гардидааст.

Диссертатсия аз муқаддима, се боб ва ёздаҳ фасл иборат буда, ҳамчунин 

дар охир ба таври алоҳида тавсияҳо оид ба истифодаи амалии натиҷаҳои таҳқиқ 

оварда шудааст. Ба ин тартиб, банду баст ва таркиби диссертатсия барои 1



таҳқиқи муфассал ва амиқи илмии мавзуъ мусоидат намуда, имкон додааст, ки 

муаллифи рисола дар ҳар боби алоҳида ва дар охир ба таври ҷамъбаст ҷанбаҳои 

назарӣ ва амалии мавзуъро баррасӣ намуда, ба хулосаҳои муҳим ва қобили 

эътимод бирасад.

Дар муқаддима мубрамии мавзуи таҳқиқ, дараҷаи таҳқиқи мавзуи илмӣ, 

робитаи таҳқиқ бо барномаҳо ва мавзуъҳои илмӣ ва дар тавсифи умумии таҳқиқ 

бошад, мақсади таҳқиқ, вазифаҳои таҳқиқ, объекти таҳқиқ, предмети таҳқиқ, 

асосҳои назарии таҳқиқ, асосҳои методологии таҳқиқ, сарчашмаҳои таҳқиқ, 

пойгоҳи таҳқиқ, навгонии илмии таҳқиқ, нуктаҳои асосии ба ҳимоя 

пешниҳодшаванда, аҳаммияти назарӣ ва амалии таҳқиқ, дараҷаи эътимоднокии 

натиҷаҳои таҳқиқ, мутобиқати мавзуи диссертатсия бо шиносномаи ихтисоси 

илмӣ, саҳми шахсии довталаби дараҷаи илмӣ дар таҳқиқ, тасвиби амалии 

натиҷаҳои таҳқиқ, нашри таълифоти илмӣ дар мавзуи диссертатсия, сохтор ва 

ҳаҷми диссертатсия тавзеҳ дода шудааст, ки аз маҷмуи ин маврид, омодагӣ, 

огоҳӣ ва мутолиаи кофии муаллифи рисола барои таҳқиқу таҳлили мавзуи 

интихобшуда ва танзими дурусти илмиву назарии ӯ дар анҷоми ин таҳқиқот 

маълум мегардад.

Боби аввали диссертатсия “Абумузаффари Абевардӣ ва адабиёти 

арабизабони ахди Салчуқиён” унвон гирифта, аз се фасл иборат аст. Фасли 

аввали боби якум “Мухтасари авзои сиёсиву иҷтимоӣ ва адабии асрҳои Х1-ХП” 

ном гирифта, муаллиф дар ин фасл ҳодисаҳое, ки ба замони ҳукумрониии 

султонҳои салчуқӣ - Маликшоҳ ва писараш Муҳаммад мувофиқ меоянд ва ба 

Абумузаффари Абевардӣ тааллуқ доранд, мавриди таҳлил ва омӯзиш қарор 

додааст. Муҳаққиқ дар интиҳои фасли мазкур ба натиҷае расидааст, ки адабиёти 

арабизабон дар давраи мавриди назар рушди бемайлон намуда, шоирону 

нависандагон ва адибони зиёде ба майдон ворид гардидаанд, ки ҳар яке бо сабку 

услуб ва нигориши хосси худ дар ҷаҳони адаб мевқеъ доранд (Диссертатсия, с. 

27).

Фасли дуюми боб “Ҳаёт ва фаъолияти адабии Абумузаффари Абевардӣ” 

ном гирифта, муҳаққиқ дар ин фасл бо истифода аз сарчашмаҳои таърихиву 

адабӣ ва асарҳои илмӣ-тадқиқотии муҳаққиқони хориҷиву ватанӣ тамоми 2



паҳлуҳои зиндагӣ ва фаъолияти Абумузаффари Абевардиро ба риштаи таҳқиқ 

кашидаааст. Муаллиф маводҳои гуногуни дар бобати аслу насаби шоир аз 

қабили Мамдуҳ Ҳаққӣ, Умар Ал-Асад, Ёқути Ҳамавӣ ва ғайра овардашударо 

таҳлилу муқоиса карда, ба хулосае омадааст, ки Абевардӣ аз ҷониби падар асли 

арабӣ ва аз ҷониби модар насаби аҷамӣ дорад.

Фасли сеюми боби якум “Мақоми Абумузаффари Абевардӣ дар 

ташаккули адабиёти арабизабони ахди Салчуқиён” унвон гирифта, Парвина 

Ризоева масъалаҳои ташаккули адабиёти арабизабони ахди Салчуқиён ва 

мақоми Абумузаффари Абевардиро дар он замон муайян намудааст. Навгоние, 

ки дар диссертатсия дар мавриди мақоми Абумузаффари Абевардӣ дар ахди 

Салчуқиён ба назар мерасад, ба тазкираи Имоди Котиби Исфаҳонӣ “Харидат-ул- 

қаср ва ҷаридат-ул-аср фӣ зикр фузало аҳли Исфаҳон” вобастагӣ дорад. 

Диссертант маводи дар китоби Имоди Котиби Исфаҳонӣ овардашударо таҳлилу 

муқоиса намуда, ба чунин хулоса омадааст: “Омӯзиши сарчашмаҳои 

зиндагиномаи Абумузаффари Абевардӣ нишон медиҳад, ки ӯ аз шоирону 

адибони забардасти ахди худ маҳсуб ёфта, ба баҳои баланди ҳамасрон ва 

донишмандони баъдина сазовор гаштааст” (Диссертатсия, с. 46).

Мавзуъбандии боб, масъалагузориҳо, ҳалли масоил ва натиҷагириҳои 

боби мазкур мувофиқи мақсад аст. Муҳаққиқ дар интиҳои ҳар як боб ба 

хулосаҳои мушаххас омадааст, ки ин яке аз сифатҳои хуби кори илмӣ ба ҳисоб 

меравад.

Дар боби дуюми диссертатсия “Осори Абумузаффари Абевардй ва 

таснифоти он” мавриди баррасӣ қарор гирифта, муаллиф баррасии умумии 

осори Абумузаффари Абевардӣ, сохтори девони шоир, заминаҳои суруда 

шудани “Наҷдиёт” ва нашрҳову шарҳҳои осори Абевариро ба риштаи таҳқиқ 

кашидааст. Диссертант эҷодиёти Абевардиро хеле пурбору бовусъат маънидод 

намуда, 20 асари шоирро номбар кардааст. Дар робита ба ин, тибқи маъхазҳои 

муътабар китобҳои «Таърих Абевард ва Насо» ва «Таъиллат-ул-муштоқ ила 

сокиний ал-Ироқ»-ро аз зумраи осори гаронқадри Абевардӣ ном бурда, зикр 

мекунад, ки адиб онҳоро роҷеъ ба таърихи шаҳрҳое, ки бештар дар он ҷо 

сукунат дошт, иншо намудааст. 3



Ба андешаи диссертант ҳарчанд ки теъдоди зиёди осори Абевардӣ то 

замони мо нарасидааст, аммо аксари онҳо сарчашмаи осори донишмандони 

дигари мутақаддим қарор гирифтаанд. Аз осори Абевардӣ то замони мо танҳо 

девони шеърии шоир дар ду қисм - «Ироқиёт» ва «Наҷдиёт» боқӣ мондааст, ки 

аз ҷониби Умар Ал-Асъад мавриди пажуҳиш қарор гирифтааст (Диссертатсия, 

56-57).

Девони ашъори Абевардӣ ба се қисмат - «Ироқиёт», «Начдиёт» ва 

«Ваҷдиёт» тақсимбандӣ шуда, аз панҷ ҳазор байт иборат мебошад. Дар 

диссертатсия муайян гардидааст, ки Абевардӣ бо тақсимбандии девони худ дар 

қисми бузурги он таҳти унвони «Ироқиёт» қасидаҳоеро ҷой дода, ки онҳо ба 

мавзуоти мадҳ ва фахр бахшида шудаанд. Қисмати аъзами қасидаҳои дар 

«Ироқиёт» гирдоваригардида ба ифтихори халифагони Аббосӣ - Муқтадӣ ва 

Мустазҳир ва вазирони онҳо сароида шудаанд.

Ашъори «Наҷдиёт»-и Абевардӣ аз порчаҳои манзум ва ғазалҳо иборат 

буда, шумораи абёти он ба аз ҳазор изофа мерасанд, ки мавзуи он васфи Наҷд 

аст. Абевардӣ чун шоирони дигар аз Начд - макони аслии ишқу ҳавас ва бунёди 

шоиронагии тағаззулоти худро офарида, дар ташаккулу таҳаввули ин 

образпораи шеърӣ кӯшишҳои қобили эътиноро ба ҷо овардааст. Муҳаққиқ 

омӯзиши «Наҷдиёт»-ро мавриди баррасӣ қарор дода, зикр менамояд, ки таҳлилу 

омӯзиши девони мазкур нишон медиҳад, ки мавзуи Наҷд дар он хусусияти 

рамзӣ дошта, дар пайравӣ аз суннатҳои қадимаи адабиёти араб суруда шудааст 

(Диссертатсия, 73).

Боби сеюми диссертатсия ба “Мавзуъ ва хусусиятҳои ашъори 

Абумузаффари Абевардй” бахшида шуда, аз панҷ фасл иборат аст. Фасли 

аввали боби якум “Мавзуи мадҳ дар девони Абумузаффари Абевардӣ” ном 

гирифта, муҳаққиқ дар ин фасл шеъри шоирро аз лиҳози мавзуъ ба ду қисмат 

тақсимбандӣ намудааст. Нахуст, мавзуоти асосӣ, ки ба он мадҳия, фахрия, 

васфия ва тағаззул дохил мешаванд. Дуюм, мавзуоти дуюмдараҷа, ки аз марсия, 

шиква ва панду андарз иборат мебошанд. Абевардӣ аз устодони барҷастаи мадҳ 

буда, бо сабки матину устувор, маъниҳои рақиқу латиф, табъи зарифу баёни 

фасеҳ миёни ҳамзамононаш маъруфият дошт. Мадҳияҳои ӯ аз рӯи мазмуну 4



муҳтаво гуногун буда, мадҳияҳои набавӣ, мадҳияҳои подшоҳону султонҳо, 

вазирону амирон, наздикону пайвандонро дарбар мегиранд ва муҳаққиқ онҳоро 

дар рисола тақсимбандӣ намуда, бо пуррагӣ шарҳу тавзеҳ додааст.

Дар фасли дуюми боб “Фахрия ва васфия” мавриди баррасӣ қарор 

гирифтааст. Шеъри фахрия аз он мавзуоти шеъриест, ки эҳсосоти шоирро 

нисбат ба худ, аслу насаб ва қавму қабилаи худ дарбар мегирад. Муҳаққиқ 

онҳоро ба мавзуъҳои “Ифтихор аз сифатҳо ва ҷойгоҳи ҳунарии худ”, 

“Ифтихороти насабӣ ва қавмӣ”, “Васфия” тақсимбандӣ намуда, шарҳу тавзеҳ 

додааст ва шоирро парчамбардори ашъори фахрия дар адабиёти арабизабони 

асрҳои Х1-ХП ном мебарад. Ба андешаи Парвина Ризоева: “Омӯзиши васфияҳои 

Абевардӣ нишон медиҳанд, ки онҳо асосан дар пайравй аз васфҳои суннатии 

араб, аз қабили васфи биёбон ва табиати нотакрори он, шабҳои ситоразори 

биёбон ва сафари корвон дар шабҳои зулмот, раъду барқу борон, ҳайвоноти 

мухталиф, ба монанди уштур, шер, оҳу, асп ва ғайра, майдонҳои ҷангу ҳарб ва 

дигар ашёҳо суруда шудаанд” (Диссертатсия 104).

Парвина Ризоева фасли сеюм “Мавқеи тағаззул дар ашъори шоир”-ро 

мавриди таҳқиқ қарор дода, ашъори Абевардиро аз таъсиру нуфузи шеъри 

суннатии араб асосан дар пайравӣ аз ду равия - мактаби бадавии узрӣ ва 

тағаззули шаҳрӣ медонад. Шоир дар тағаззулҳое, ки ба мактаби бадавии узрӣ 

тақлид намудааст, аз маонии ин мактаб, аз қабили вафодорӣ, эҳсосоту 

самимияти воқеӣ, муҳаббату шавқи беандоза ба маъшуқа бархурдории зиёд 

пайдо намудааст. Муҳаққиқ зикр менамояд, ки дар ғазалиёти Абевардӣ дар 

радифи пайравӣ аз мактаби бадавии узрӣ ҳамчунин, равиши мактаби ҳазарӣ ё 

худ шаҳрии ғазалсароиро метавон ба мушоҳида гирифт. Пайравони ин мактаб 

равияи моддӣ ва тасвири онро дар шеър асос қарор додаанд.

Дар фасли чорум “Марсия, андарз ва шиква” таҳқиқ шуда, муҳаққиқ 

марсияҳои Абевардиро аз рӯи мазмуну муҳтаво ба ду қасмат: 1) Рисои шахсони 

мухталиф ва 2) Рисои шаҳрҳо тақсимбандӣ намуда, ба таври алоҳида онҳоро 

шарҳу тавзеҳ додааст. Марсияҳои шоир асосан дар рисои бузургони замон, аз 

ҷумла, ба изҳори ҳамдардию таслият ба халифа Муқтадӣ ҳангоми вафоти 

писараш Абуфазл суруда шудаанд. Афкори андарзии Абевардӣ бошад, бештар 5



барои исбот намудани маъниҳои қудратмандӣ ва инъикоси тавонмандии ҳарбӣ 

истифода шудаанд. Дар ашъори Абумузаффари Абевардӣ ҳамчунин шиква ба 

гуна ва тарзҳои мухталиф, аз қабили изҳори норизогӣ аз замона, ифодаи ғаму 

андӯҳ аз фироқи ёр, шикоят аз шароити иҷтимоӣ ва бевафоии дӯст дар 

тиҳидастӣ ба мушоҳида мерасад. Ба қавли муҳаққиқ шоир шикваро ҳамчун 

василаи хеле муассир барои ифодаи фикр ва ҳунари шоирӣ ба кор бурда, 

тавассути он тавонистааст муҳаббати хоссу омро ба даст оварад (Диссертатсия, 

саҳ. 132).

Дар фасли панҷум “Бозтоби муҳити фарҳангии Эронзамин ва 

корбурди вожаҳои форсй-тоҷикӣ дар эҷодиёти Абумузаффари Абевардӣ” ба 

риштаи таҳқиқ кашида шудааст. Бо таъсирпазирй аз суннатҳои васфияҳои назми 

форсӣ-тоҷикӣ ва илҳом аз табиати зебову нотакрори диёри худ, шоирон ба 

васфи боғу бустонҳои сарсабз, гулҳои шукуфон ва раёҳини пурнакҳат, боридани 

борону вазидани насим дар фасли зебои баҳор рӯй оварданд.

Бо таъсирпазирӣ аз ин мавзуи суннатии адабиёти форсӣ-тоҷикӣ дар 

баробари дигар шоирони арабизабони ҳамрӯзгори худ Абумузаффари Абевардӣ 

низ зимни насиби қасидаҳо баҳорияҳои зебо сурудааст. Чунончи, баҳорияи 

зерини шоир таҷассумгари хушнудии ӯ аз омадани фасли баҳор мебошад. Дар 

он Абевардӣ ба бедории табиат дар баҳорон бо чашми шоирона нигариста ва бо 

истифодаи ҳунармандонаи ташбеҳу истиора зебогии ин фаслро пеши назар 

таҷассум намудааст.

Диссертант нуфузи Абевардиро ба адабиёти араб аз чанд нигоҳ нишон 

дода тавонистааст, ки айни замон таҳқиқи чунин мавзуъҳо хеле мубрам аст: 

Муҳаққиқ дар таҳлили ин фасл ба чунин натиҷа расидааст: “Бо таъсири муҳити 

мадании Эронзамин ва суннатҳои қадимаи адабиёти форсӣ-тоҷикӣ тасвири 

табиати фасли баҳор ва манзараҳои он, тараннуми суннатҳои иду ҷашнҳои 

мардумии форсӣ-тоҷикӣ, бахусус Наврӯз, тараннуми шаҳру мавзеъҳои 

Эронзамин дар шеъри Абевардӣ густариш пайдо карданд” (Диссертатсия, 

саҳ.129).

Муҳаққиқ зимни таҳқиқоти сомондодаи хеш дар поёни ҳамаи фаслу бобҳо 

хулосабардорӣ намуда, дар интиҳои диссертатсия ба натиҷагирии комили илмӣ 6



омадааст, ки падидаи мазкур боиси афзунии арзиши илмии таҳқиқ гардидааст. 

Ҳамин тариқ, аз назари доираи тадқиқ, тозакорию навоварӣ, методи таҳлил, 

арзиши илмӣ диссертатсияи Ризоева Парвина Сӯҳробонва комилан ҷавобгӯйи 

корҳои илмӣ-тадқиқотӣ мебошад.

Дар баробари дастовардҳо дар диссертатсия якчанд норасоиҳои ҷузъии 

ислоҳталаб ба назар мерасанд, ки ислоҳи онҳо сифати кори илмиро меафзоянд: 

1. Ба андешаи мо, агар ҷанбаи навгонии тағазулоти шоир мушаххастар 

мавриди таваҷҷуҳ қарор мегирифт, арзиши илмии диссертатсия бештар 

мегардид.

2. Фасли сеюми боби якум ва фасли якуми боби дуюм ба ҳаёту фаъолият ва 

осори адабии шоир нисбат дода шудааст. Масъалаи мазкур дар як фасл таҳқиқ 

мегардид, ба манфиати кор мебуд, зеро паҳлуҳои гуногуни ҳаёти шоир дуруст 

фароҳам меомад.

3. Дар диссертатсия гоҳ такрори фикру андешаҳо ба чашм мерасанд, ки 

мебоист дар ҳолати такрори дубора танҳо бо ишорае аз он иктифо кард (саҳ. 3, 

15, 16).

4. Дар диссертатсия баъзе ғалатҳои имлоиву техникӣ ба чам мерасанд, ки 

ислоҳи онҳо боиси афзудани кори илмӣ-таҳқиқотӣ хоҳад шуд (саҳ. 6, 9, 11, 14, 

15, 16, 17...). Инчунин, аломатҳои китобати нуқта ва вергул дар шакли арабии 

мисраъҳои шеърӣ риоя нашудааст (саҳ. 30, 31, 38, 41, 46-47...).

Камбудиҳои зикршуда ба ҳеҷ ваҷҳ сатҳи илмии диссертатсияро коҳиш 

намедиҳанд ва ислоҳи онҳо барои комил гардидани арзиши илмии таҳқиқ 

мусоидат менамоянд.

Хулоса, диссертатсияи Ризоева Парвина Сӯҳробонва дар мавзуи 

“Абумузаффари Абевардӣ ва ҷойгоҳи ӯ дар таҳаввули адабиёти арабизабони 

форсу тоҷик (асрҳои Х1-ХП)” кори илмӣ-таҳқиқотии анҷомёфта ба ҳисоб 

меравад.

Автореферати диссертатсия, гузоришҳои илмӣ ва мақолаҳои ба чоп 

расонидаи П.С. Ризоева муҳтавои асосии диссертатсияро инъикос намуда, аз 

лаёқати баланди илмии довталаби дараҷаи илмӣ гувоҳӣ медиҳанд.

Диссертатсияи номзадии Ризоева Парвина Сӯҳробонва дар мавзуи 

“Абумузаффари Абевардӣ ва ҷойгоҳи ӯ дар таҳаввули адабиёти арабизабони 

форсу тоҷик (асрҳои Х1-ХП)” ба талаботи бандҳои 31-37 -и Тартиби додани 

дараҷаҳои илмӣ, ки бо қарори Ҳукумати Ҷумҳурии Тоҷикистон аз 30 июли соли 

2021, таҳти №267 тасдиқ шудааст, мувофиқ буда, муаллифи он сазовори 

дарёфти дараҷаи илмии номзади илми филология аз рӯйи ихтисоси 10.01.03 - 

Адабиёти кишварҳои хориҷии Аврупо, Осиё, Африқо, сокинони бумии Амрико 

ва Австралия (адабиёти араб) мебошад.

Муқарризи расмӣ:
Номзади илми филология, дотсент, 
мудири кафедраи забони тоҷикӣ 
ва ҳуҷҷатнигории Академияи 
идоракунии давлатии назди 
Президенти Ҷумҳурии Тоҷикистон Додихудоев Р.М.

Суроға: Ҷумҳурии Тоҷикистон, 
шаҳри Душанбе, кӯч. Маяковский/70
Тел: +992 107000104, Е-шаП: Ье81ти8Пт@таП.ги 
«30» январи соли 2023

Имзои Р.М. Додихудоевро тасдиқ мекунам:
Сардори раёсати кадрҳо, коргузорӣ 
ва корҳои махсуси Академияи 
идоракунии давлатии назди 
Президенти Ҷумҳурии Тоҷикистон 
«30» январи соли 2023

НАЗДИ /Д*

И СПЕЦЧАСТИ

РАеСАТМ КАДРҲО,
КОРГУЗОРИ ВА

Ҳамидов Ш.Б.

Суроға: 734003, Ҷумҳурии Тоҷикистон, 
шаҳри Душанбе, куч. С. Носир 33. 
Тел: +992(37) 224-17-86, 224-83-93 
Е-таП: тГо@ара. 1]

